
Shri Parameshvara Ashtakam

శ్రీపరమేశ్వరాష్టకమ్ 

పఙ్కజాసనపద్మలోచనసద్గురోఽతులపావన
వైభవాశ్రితపారిజాతక   పాహి మాం పరమేశ్వర ।

కామితార్థదపాదపఙ్కజ  కాలకాల జగద్గురో
కున్దభూరుహమన్దిరేశ్వర   సన్దదస్వ  మదీప్సితమ్ ॥ ౧॥

కారణత్రయమూల  బాలశశాఙ్కఖణ్డశిరోమణే
కార్ముకీకృతశీతగుమ్ఫధరాధరేన్ద్ర  జగన్మణే ।

లోచనీకృతశీతరశ్మి కృపీటయోని నభోమణే
కున్దభూరుహమన్దిరేశ్వర   సన్దదస్వ  మదీప్సితమ్ ॥౨॥

కైటభారిశిలీముఖాతులకాశ్యపీరథ  ధూర్జటే
కల్పితావస కామితార్థప్రదాన   గౌరనదీతటే ।

వ్యాలభూషణజాలశోభిత వ్యాఘ్రచర్మలసత్కటే
కున్దభూరుహమన్దిరేశ్వర   సన్దదస్వ  మదీప్సితమ్ ॥ ౩॥

వీతిహోత్రసుతీర్థతీరవిహార   విశ్వధురన్ధర
వీరవర్య విరిఞ్చిసన్నుత వృక్షరూపకలేవర ।

నీతిపేశలమానసామ్బుజనిత్యవాస మహాప్రభో
కున్దభూరుహమన్దిరేశ్వర   సన్దదస్వ  మదీప్సితమ్ ॥ ౪॥

విధ్యదృష్టసుశీర్షశోభిత   విష్ణ్వదృశ్యపదామ్బుజ
నిర్జరద్రుమపుష్పజాలసుగన్ధితస్వదిగన్తరే    ।

మిత్రవహ్నిశశీమరుజ్జలయజ్వఖావనికాకృతే 
కున్దభూరుహమన్దిరేశ్వర   సన్దదస్వ  మదీప్సితమ్ ॥ ౫॥

కాలనీరదనీలకన్ధర  శూలపాశధరాద్య మాం
పాలయాఖిలవైభవాజకపాలభృత్కరపఙ్కజ  ।

కాలగర్వహరాన్ధకాన్తక  కృత్తివాసక  ధూర్జటే
కున్దభూరుహమన్దిరేశ్వర   సన్దదస్వ  మదీప్సితమ్ ॥౬॥

శ్రీపరమేశ్వరాష్టకమ్ 

కున్దభూరుహమూలమృత్  తవ జన్మమృత్యుజరాధిహా
కోటిజన్మకృతాఘసంహృతిదీక్షితా భవభేషజీ ।

తాదృగద్భుతకున్దభూరుహదర్శనాదపవర్గకృత్ 
కున్దభూరుహమన్దిరేశ్వర   సన్దదస్వ  మదీప్సితమ్ ॥ ౭॥

నామరూపవిహీన నిర్గుణ  నిష్కలఙ్క మహామహః
ప్రాణనాథ  పరాత్పరాచ్యుత కారణత్రయకారణ  ।

నాదబిన్దుకలాస్వరూప  సహస్రపత్రనికేతన 
కున్దభూరుహమన్దిరేశ్వర   సన్దదస్వ  మదీప్సితమ్ ॥౮॥

పర్వతేన్ద్రసుతాకృతం  పరమేశ్వరాష్టకమద్భుతం
పావనం పరమార్థదం  పరమాత్మనాయకసన్నిధౌ ।

భక్తియుక్తమనాః పఠేద్యది దుర్లభం  పరమం పదం
ప్రాప్య  నిర్వృతిమేత్య శాశ్వత ఏవ తత్ర వసేదసౌ ॥౯॥

ఇతి పార్వతీకృతం శ్రీపరమేశ్వరాష్టకం   సమ్పూర్ణమ్  ।

